
Shri Shankaracharya Stotra of 108 Names

శ్రీశఙ్కరాచార్యాష్టోత్తరశతనామస్తోత్రమ్   

శ్రీశఙ్కరాచార్యవర్యో  బ్రహ్మానన్దప్రదాయకః    ।
అజ్ఞానతిమిరాదిత్యస్సుజ్ఞానామ్బుధిచన్ద్రమాః    ॥ ౧॥
వర్ణాశ్రమప్రతిష్ఠాతా     శ్రీమాన్ముక్తిప్రదాయకః   ।
శిష్యోపదేశనిరతో భక్తాభీష్టప్రదాయకః   ॥ ౨॥
సూక్ష్మతత్త్వరహస్యజ్ఞః  కార్యాకార్యప్రబోధకః  ।
జ్ఞానముద్రాఞ్చితకరశ్  -శిష్యహృత్తాపహారకః ॥ ౩॥
పరివ్రాజాశ్రమోద్ధర్తా    సర్వతన్త్రస్వతన్త్రధీః   ।
అద్వైతస్థాపనాచార్యస్సాక్షాచ్ఛఙ్కరరూపభృత్   ॥ ౪॥
షన్మతస్థాపనాచార్యస్త్రయీమార్గ   ప్రకాశకః  ।
వేదవేదాన్తతత్త్వజ్ఞో దుర్వాదిమతఖణ్డనః  ॥ ౫॥
వైరాగ్యనిరతశ్శాన్తస్సంసారార్ణవతారకః   ।
ప్రసన్నవదనామ్భోజః  పరమార్థప్రకాశకః   ॥ ౬॥
పురాణస్మృతిసారజ్ఞో నిత్యతృప్తో మహాఞ్ఛుచిః ।
నిత్యానన్దో నిరాతఙ్కో నిస్సఙ్గో నిర్మలాత్మకః ॥ ౭॥
నిర్మమో నిరహఙ్కారో విశ్వవన్ద్యపదామ్బుజః  ।
సత్త్వప్రధానస్సద్భావస్సఙ్ఖ్యాతీతగుణోజ్జ్వలః    ॥ ౮॥
అనఘస్సారహృదయస్సుధీసారస్వతప్రదః  ।
సత్యాత్మా పుణ్యశీలశ్చ సాఙ్ఖ్యయోగవిలక్షణః  ॥ ౯॥ var విచక్షణః
తపోరాశిర్ మహాతేజో గుణత్రయవిభాగవిత్  ।
కలిఘ్నః కాలకర్మజ్ఞస్తమోగుణనివారకః   ॥ ౧౦॥ var కాలధర్మ
భగవాన్భారతీజేతా శారదాహ్వానపణ్డితః  ।
ధర్మాధర్మవిభావజ్ఞో లక్ష్యభేదప్రదర్శకః  ॥ ౧౧॥
నాదబిన్దుకలాభిజ్ఞో  యోగిహృత్పద్మభాస్కరః ।

శ్రీశఙ్కరాచార్యాష్టోత్తరశతనామస్తోత్రమ్   

అతీన్ద్రియజ్ఞాననిధిర్నిత్యానిత్యవివేకవాన్   ॥ ౧౨॥
చిదానన్దశ్చిన్మయాత్మా  పరకాయప్రవేశకృత్  ।
అమానుషచరిత్రాఢ్యః  క్షేమదాయీ క్షమాకరః ॥ ౧౩॥
భవ్యో భద్రప్రదో   భూరిమహిమా విశ్వరఞ్జకః  । var భవో
స్వప్రకాశస్సదాధారో  విశ్వబన్ధుశ్శుభోదయః  ॥ ౧౪॥
విశాలకీర్తిర్వాగీశస్సర్వలోకహితోత్సుకః ।
కైలాసయాత్రసమ్ప్రాప్తచన్ద్రమౌలిప్రపూజకః     ॥ ౧౫॥
కాఞ్చ్యాం శ్రీచక్రరాజాఖ్యయన్త్రస్థాపనదీక్షితః     ।
శ్రీచక్రాత్మక   తాటఙ్క తోషితామ్బా మనోరథః ॥ ౧౬॥
బ్రహ్మసూత్రోపనిషద్భాష్యాదిగ్రన్థకల్పకః     ।
చతుర్దిక్చతురామ్నాయప్రతిష్ఠాతా    మహామతిః ॥ ౧౭॥
ద్విసప్తతిమతోచ్ఛేత్తా సర్వదిగ్విజయప్రభుః  ।
కాషాయవసనోపేతో భస్మోద్ధూళితవిగ్రహః   ॥ ౧౮॥
The verses 19-24 below are followed at Kanchi maTham

జ్ఞానాత్మకైకదణ్డాఢ్యః    కమణ్డలులసత్కరః  ।
వ్యాససన్దర్శనప్రీతో   భగవత్పాదసంజ్ఞకః  ॥ ౧౯॥
సౌన్దర్యలహరీముఖ్యబహుస్తోత్రవిధాయకః   ।
చతుష్షష్టికలాభిజ్ఞో   బ్రహ్మరాక్షసపోషకః  ॥ ౨౦॥
శ్రీమన్మణ్డనమిశ్రాఖ్యస్వయమ్భూజయసన్నుతః    ।
తోటకాచార్యసమ్పూజ్య పద్మపాదర్చితాఙ్ఘ్రికః  ॥ ౨౧॥
హస్తామలయోగీన్ద్ర  బ్రహ్మజ్ఞానప్రదాయకః    ।
సురేశ్వరాఖ్యసచ్ఛిష్య సంన్యాసాశ్రమదాయకః  ॥ ౨౨॥
నిర్వ్యాజకరుణామూర్తిః జగత్పూజ్యో జగద్గురుః  ।
భేరీపటహవాద్యాది-రాజలక్షణలక్షితః ॥ ౨౩॥
సకృత్స్మరణసన్తుష్టః  సర్వజ్ఞో జ్ఞానదాయకః  ।
ఇతి శ్రీమచ్ఛఙ్కరార్యసర్వలోకగురోః  పరమ్ ॥ ౨౪॥
The verses 19-24 below are followed at Sringeri maTham

జ్ఞానాత్మకైకదణ్డాఢ్యః    కమణ్డలులసత్కరః  ।

శ్రీశఙ్కరాచార్యాష్టోత్తరశతనామస్తోత్రమ్   

గురుభూమణ్డలాచార్యో  భగవత్పాదసంజ్ఞకః  ॥ ౧౯॥
వ్యాససన్దర్శనప్రీతః   ఋష్యశ‍ృఙ్గపురేశ్వరః  ।
సౌన్దర్యలహరీముఖ్యబహుస్తోత్రవిధాయకః   ॥ ౨౦॥
చతుష్షష్టికలాభిజ్ఞో   బ్రహ్మరాక్షసపోషకః  ।
శ్రీమన్మణ్డనమిశ్రాఖ్యస్వయమ్భూజయసన్నుతః    ॥ ౨౧॥
తోటకాచార్యసమ్పూజ్య పద్మపాదర్చితాఙ్ఘ్రికః  ।
హస్తామలయోగిన్ద్ర  బ్రహ్మజ్ఞానప్రదాయకః    ॥ ౨౨॥
సురేశ్వరాఖ్యసచ్ఛిష్య సంన్యాసాశ్రమదాయకః  ।
నృసింహభక్తస్సద్రత్నగర్భహేరమ్బపూజకః  ॥ ౨౩॥
వ్యాఖ్యసింహాసనాధీశో జగత్పూజ్యో జగద్గురుః  ।
ఇతి శ్రీమచ్ఛఙ్కరాచార్యసర్వలోకగురోః  పరమ్ ॥ ౨౪॥
నామ్నామష్టోత్తరశతం   భుక్తిముక్తిఫలప్రదమ్  ।
త్రిసన్ధ్యం   యః పఠేద్భక్త్యా సర్వాన్కామానవాప్నుయాత్ ॥ ౨౫॥
ఇతి శ్రీమచ్ఛఙ్కరాచార్యాష్టోత్తరశతనామస్తోత్రమ్     ॥

